
Umsögn um Frumvarp til laga um breytingu á lögum nr. 24/2000, 

um kosningar til Alþingis, með síðari breytingum (persónukjör þvert á 

flokka), mál 68.

Stjórn Vinstrihreyfingarinnar - græns framboðs er ljúft og skylt að veita umsögn um 
ofangreint frumvarp.
Stórnin er jákvæð gagnvart því að efla möguleika kjósenda á að hafa meiri áhrif á röðun lista 
í kjörklefa og nefnum í því sambandi rýmri heimildir til útstrikunar og endurröðunar.

Að þessu sögðu vill stjórnin varpa fram nokkrum spurningum hvað varðar breytingar á lögum 
sem nauðsynlegt er að hafa í huga við endurskoðun kosningalaga og í umræðu um 
persónukjör.

Jafnrétti milli kynja
Vinstrihreyfingin - grænt framboð hefur lagt áherslu á jafnt kynjahlutfall á Alþingi eins og 
annars staðar í samfélaginu. Eins og staðan er nú er nauðsynlegt að beita kynjakvótum til 
þess. Frumvarpið verður að taka mið af því, enda einfalt að útfæra slíkt ef vilji er fyrir hendi.

Þröng afmörkun
Þá vekur athygli að frumvarpið fjallar einvörðungu um kosningar til Alþingis en ekki um 
kosningar til sveitarstjórna þar sem persónukjör gæti jafnvel átt betur við.

Lýðræði
E f persónukjör fer fram í tengslum við kosningar er hætt við því að kastljósið beinist frekar að 
persónum en hugmyndum eða hugsjónum. Frambjóðendur berjast þá sín á milli í stað þess að 
einbeita sér að því að kynna stefnu framboðs síns og því getur upplýsingagjöf til kjósenda 
orðið minni og möguleikar flokkanna til að reka upplýsandi og málefnalega kosningabaráttu 
skertir. Áður en lengra er haldið er því rétt að leggja mat á hvers konar kosningar eða 
kosningabaráttu megi vænta af svona kerfi.

Stjórnmálaflokkar eru að mati VG lýðræðislegar hreyfingar sem gefa fólki tækifæri til að 
sameinast um hugmyndir og hugsjónir sem og leiðir til að bæta samfélagið. Því vill VG frekar 
gefa kjósendum kost á því að velja milli stefnumála og hugmyndafræði, frekar en 
einstaklinga.

Blönduð framboð
Erfitt er að sjá hvernig staðið skuli að blönduðum framboðum ef frumvarpið verður að lögum. 
Síðustu ár hafa blönduð framboð verið mörg og yfirleitt byggð á jafnræðisreglunni, þ.e. að 
hver flokkur eða hópur hafi sama sætafjölda. Breytingar á kosningalögum mega ekki verða til 
þess að þrengja að framboðum og jafnvel að útiloka blönduð framboð.

Peningar og vald fjölmiðla



Frumvarpið gerir í raun ráð fyrir því allir flokkar taki upp þá tegund prófkjara sem tíðkast 
hefur innan sumra stjórnmálaafla og að þau flytjist inn í
kjörklefann á kjördag. Því er mikilvægt að horfa til þess hvernig framkvæmd slíkra prófkjara 
hefur verið á liðnum árum, sérstaklega hvað varðar aðstöðumunar félítilla 
framboða/einstaklinga og þeirra sem eru efnameiri. Einnig veltir stjórn upp aðstöðumun þeirra 
sem eru þekktir í samfélaginu (fjölmiðlafólks sem og frægra einstaklinga) á kostnað þeirra 
sem eru að kynna sig í fyrsta skipti.

Að öðru leyti tekur stjórn VG ekki afstöðu til þingmálsins.


